
AGINDUA, 2024ko xxxxxxxxaren xx(e)koa, Gobernantza Publiko eta Autogobernuko sailburuarena, zeinaren bidez arautzen baita Euskal Autonomia Erkidegoko sektore publikoko erregistro elektroniko orokorra zuzenbide publikoaren mendeko prozeduretarako


Administrazio Publikoen Administrazio Prozedura Erkidearen urriaren 1eko 39/2015 Legean eta Sektore Publikoaren Araubide Juridikoaren urriaren 1eko 40/2015 Legean, administrazio elektronikoaren oinarriak daude araututa, eta zerbitzu publikoak bitarteko elektronikoen bidez emateko printzipio orokorrak ezarrita.

Administrazio Publikoen Administrazio Prozedura Erkidearen urriaren 1eko 39/2015 Legearen 16. artikuluan xedatuta dago administrazio bakoitzak erregistro elektroniko orokor bat izango duela, eta erregistro horretan edozein administrazio-organo, organismo publiko edo entitatetan edo haiei lotutako edo haien mendeko direnetan aurkezten edo jasotzen den dokumentu ororen idazpena egingo dela. Halaber, erregistro horretan, beste organo edo partikular batzuei zuzendutako dokumentu ofizialen irteera ere idatz daiteke.

Horretaz gain, ezarri du administrazio bakoitzari lotutako edo haren mendeko organismo publikoek erregistro elektroniko propioa izan dezaketela eta buru duten administrazioaren erregistro elektroniko orokorrari osotara lotua eta elkarreragingarria izango dela.

Administrazio edo organismo bakoitzaren erregistro elektronikoak bermatu behar du egiten den idazpen bakoitzean honako hauek jasotzen direla: zenbakia, izaera adierazten duen epigrafea, aurkezpen-data eta -ordua, interesdunaren identifikazioa, administrazio-organo igorlea, hala badagokio, eta nori edo zer administrazio-organori igortzen zaion eta, behar izanez gero, erregistratzen den dokumentuaren edukiaren aipamena. Horretarako, automatikoki emango da jaso-agiria. Jaso-agiri hori izango da sartu den dokumentuaren kopia autentikoa, non jasoko baitira bai aurkezpen-data eta -ordua eta erregistroko sarrera-zenbakia, bai orobat harekin batera doazen –halakorik bada– bestelako dokumentuen jaso-agiria; izan ere, horren bidez, dokumentuen osotasuna eta uko eza bermatu behar dira.

Administrazio guzti-guztien erregistro elektronikoek osotara elkarreragingarriak izan behar dute, hartara berma daitezen bateragarritasun informatikoa, elkarrekiko konexioa eta erregistro-idazpenen eta edozein erregistrotan aurkezten diren dokumentuen transmisio telematikoa. 

Alde beretik jo zuen Sektore publikoak bitarteko elektronikoen bidez jarduteko eta funtzionatzeko erregelamendua onartzen duen martxoaren 30eko 203/2021 Errege Dekretuaren 37. artikuluak.

Euskal Autonomia Erkidegoko Administrazio publikoak hainbat ekimen eta plan bultzatu ditu teknologia berrien erabilera eta informazioaren gizartearen ezarpena lortzeko. Administrazio Elektronikoari buruzko otsailaren 21eko 21/2012 Dekretuaren bidez, Euskal Autonomia Erkidegoko Administrazio publikoaren erregistro elektronikoa sortu eta arautu zen.

Dekretu hori indargabetuta geratu da ekainaren 20ko 91/2023 Dekretua onartzearen ondorioz –91/2023 Dekretua, ekainaren 20koa, Herritarrei arreta integral eta multikanala emateko eta zerbitzu publikoak bitarteko elektronikoz irispidean izatekoa–. Zehazki, 91/2023 Dekretuaren 82. artikuluan eta hurrengoetan dago araututa Euskal Autonomia Erkidegoko sektore publikoko erregistro elektroniko orokorra, zuzenbide publikoaren mendeko prozeduretarako. 

82. artikuluak xedatutakoaren arabera, erregistro elektroniko orokorra aplikazio korporatibo komuna eta zeharkakoa da, non, zuzenbide publikoaren mendeko prozedurei dagokienez, Euskal Autonomia Erkidegoko Administrazio orokor osoan, Administrazio instituzionalean eta haren sektore publiko osoan jasotzen den edo handik bidaltzen den dokumentu, eskabide, idazki eta komunikazio ororen idazpena egingo baita eta dokumentuen sarrera- eta irteera-erregistroen idatzohar sinesgarria elektronikoki jasota geratuko baita.

Artikulu beraren bigarren apartatuaren arabera, erregistro elektroniko orokorra bakarra izango da Administrazio orokorreko eta instituzionaleko organo guztientzat, bai eta sektore publikoko gainerakoentzat ere, Euskal Autonomia Erkidegoko zuzenbide publikoaren mendeko prozeduretan, eta herritarrei arreta emateko eskumena duen administrazio-organoak kudeatuko du.

Hirugarren apartatuaren arabera, erregistro elektroniko orokorrak guztiz elkarreragingarria izan behar du gainerako administrazio publikoen erregistroekin, bermatuta geratzeko haien bateragarritasun teknologikoa eta elkarrekiko konexioa eta, orobat, erregistro-idazpenen eta edozein erregistrotan aurkezten diren dokumentuen transmisio telematikoa.

Lege-gorputz beraren 84. artikuluaren arabera, herritarrei arreta emateko eskumena duen sailburuaren agindu baten bidez arautuko dira erregistro elektroniko orokorraren funtzionamendua, erregistra daitezkeen dokumentuak, erkaketa- eta erregistro-eragiketak, idazpenak, dokumentuen aurkezpena eta digitalizazioa, kopiak eta erregistroaren jaso-agiria eta, halaber, ereduak eta formularioak onartuko dira, eta egoitza elektronikoan argitaratuko.

Halaber, ildo berean, azken xedapenetako lehenengoaren 1. apartatuko d) azpiapartatuaren arabera, Euskal Autonomia Erkidegoko Administrazio orokorrean herritarrei arreta emateko eskumena duen organoak hau egingo du, sei hilabeteko epean, dekretua indarrean jartzen denetik aurrera: Agindu baten bidez arautuko ditu erregistro elektroniko orokorraren funtzionamendua, erregistra daitezkeen dokumentuak, erkaketa- eta erregistro-eragiketak, idazpenak, dokumentuen aurkezpena eta digitalizazioa eta haien kopiak eta erregistroaren jaso-agiria eta, halaber, ereduak eta formularioak onartuko ditu, zeinak egoitza elektronikoan argitaratuko baitira.

Zerbitzu elektronikoen kudeaketaren arloko eskakizun horiei guztiei erantzun egokia emateko, administrazio elektronikoaren esparruan, eta 91/2023 Dekretuan bertan agindutakoa betetzeko, formalki arautu behar da Euskal Autonomia Erkidegoko sektore publikoko erregistro elektroniko orokorra zuzenbide publikoaren mendeko prozeduretan.

Agindu hau egiteko, kontuan hartu dira erregulazio onaren printzipioak –39/2015 Legearen 129. artikuluan eta Gardentasunaren, informazio publikoa eskuratzeko bidearen eta gobernu onaren abenduaren 9ko 19/2013 Legearen 62. artikuluan ezarriak–; halaber, premia-printzipioari erantzuten dio; lortu nahi diren helburuak betetzeko behar den erregulazioa jasotzen du, horren lorpena bermatzeko tresnarik egokiena da, eta koherentea da gainerako ordenamendu juridikoarekin.

Hori dela eta, Euskal Autonomia Erkidegoaren Administrazioko sailak sortu, ezabatu eta aldatzen dituen eta sail bakoitzaren egitekoak eta jardun-arloak finkatzen dituen lehendakariaren irailaren 6ko 18/2020 Dekretuaren 7.1 artikuluaren e), f) eta m) apartatuek emandako eskumenekin bat etorriz, eta Gobernantza Publiko eta Autogobernu Sailaren egitura organikoa eta funtzionala ezartzeko den urtarrilaren 19ko 8/2021 Dekretuaren 3. artikuluari dagokionez, eta nahitaezko txostenak egin ondoren, hau

XEDATZEN DUT
1. artikulua. Xedea.

Agindu honen xedea da aplikazio korporatibo komuna eta zeharkakoa den erregistro elektroniko orokorra arautzea, non, zuzenbide publikoaren mendeko prozedurei dagokienez, Euskal Autonomia Erkidegoko Administrazio orokor osoan, Administrazio instituzionalean eta haren sektore publiko osoan jasotzen den edo handik bidaltzen den dokumentu, eskabide, idazki eta komunikazio ororen idazpena egingo baita eta dokumentuen sarrera- eta irteera-erregistroen idatzohar sinesgarria elektronikoki jasota geratuko baita, 91/2023 Dekretuaren 82. artikuluak xedatutakoarekin bat etorriz. 

2. artikulua. Aplikazio-eremua.

Administrazio orokorreko eta instituzionaleko eta gainerako sektore publikoko organo guztiei aplikatuko zaie agindu hau, Euskal Autonomia Erkidegoko zuzenbide publikoaren mendeko prozeduretan. 

3. artikulua. Erregistro elektroniko orokor bakarra.

1. Erregistro elektroniko orokorra bakarra izango da Administrazio orokorreko eta instituzionaleko eta gainerako sektore publikoko organo guztientzat, Euskal Autonomia Erkidegoko zuzenbide publikoaren mendeko prozeduretan. Hala ere, herritarrei arreta emateko eskumena duen organoaren agindu baten bidez baimen daitezke erregistro elektroniko espezifikoak, baldin eta halakoak sortzea justifikatuta badago gaiaren berezitasunarengatik edo hala behar dela egiaztatzen duten arrazoi bat baino gehiago egoteagatik. 

2. Erregistro elektroniko orokorrak guztiz elkarreragingarria izan behar du gainerako administrazio publikoen erregistroekin, bermatuta geratzeko haien bateragarritasun teknologikoa eta elkarrekiko konexioa eta, orobat, erregistro-idazpenen eta edozein erregistrotan aurkezten diren dokumentuen transmisio telematikoa.

4. artikulua. Erregistro elektroniko orokorraren arduraduna.

1. Herritarrei arreta emateko eskumena duen organoaren ardura izango da erregistro elektroniko orokorra kudeatu eta konfiguratzea eta haren mantentze ebolutiboa egitea, 91/2023 Dekretuaren 82.2 artikuluarekin bat etorriz, herritarrei arreta emateko sistema integralaren parte den aldetik.

Erregistro elektroniko orokorra administrazio elektronikoaren azpiegitura komunaren parte da eta, beraz, erregistroan erregistratutako dokumentuak Euskal Autonomia Erkidegoko sektore publikoko artxibo elektroniko bakarrean zainduko dira.

2. 91/2023 Dekretuaren 127. artikuluaren arabera, Euskal Autonomia Erkidegoko Administrazio orokorreko sailek gobernantza publikoaren arduradun lanpostua izango dute.

Euskal Autonomia Erkidegoan zerbitzu eta prozeduren arloko eskumena duten sektore publikoko administrazio, organismo eta enteek erregistro elektroniko orokorraren arduradunak izendatuko dituzte. 

3. Artikulu honen 2. apartatuan adierazitako arduradun horien eginkizunak hauek dira: 

a. Erregistroaren funtzionamendu zuzena zaintzea eta jarraipena egitea. 
b. Erregistroarekin zerikusia duten atazetarako eta elkarrekintzetarako solaskideak izatea.
c. Erregistroaren funtzionamendu zuzenaren eta, ondorioz, babesaren azken erantzuleak izatea.

5. artikulua. Erregistro elektroniko orokorrerako irispidea.

91/2023 Dekretuaren 82.7 artikuluaren arabera, erregistro elektroniko orokorrerako irispidea izateko, Euskal Autonomia Erkidegoko Administrazio publikoaren egoitza elektronikora jo beharko da (https://www.euskadi.eus/egoitza-elektronikoa); autonomia-erkidegoko data eta ordu ofiziala izango ditu erregistroak, eta urteko egun guztietako hogeita lau orduetan onartuko dira eskabide, idazki eta komunikazioak, hargatik eragotzi gabe ezinbesteko denboraz etetea, mantentze tekniko edo operatiboko arrazoi justifikatuak daudenean –etenaldi horiek jakinarazi egingo dira, erregistroan bertan eta egoitza elektronikoan–.

6. artikulua. Erregistro elektroniko orokorrean onar daitezkeen dokumentuak.

1. Euskal Autonomia Erkidegoko Administrazio orokorrak zehaztu ahal izango du zein formatu eta estandarretara egokitu beharko diren erregistro elektroniko orokorrean aurkeztutako dokumentuak, betiere Elkarreragingarritasun Eskema Nazionalean eta Eusko Jaurlaritzaren estandar teknologikoetan aurreikusitakoa betetzen badute.

2. 91/2023 Dekretuaren 82.4 artikuluaren arabera, erregistro elektroniko orokorrak jakinaraziko du zer formatutan onartuko diren dokumentu elektronikoak, hauek hain zuzen:

a. Egoitza elektronikoko zerbitzu, prozedura eta izapideei dagozkien dokumentu elektroniko normalizatuak, aldez aurretik ezarritako formatuen arabera beteak. Dokumentu horietan, interesdunak adieraziko du zein den administrazio-organo hartzailea.
b. Izapidetze elektronikorik ez duten eskabide, idazki eta komunikazioak aurkezteko egoitza elektronikoan eskuragarri dauden formulario elektroniko orokorrak.
c. Edozein administrazio publikori zuzendutako eskabideak, idazkiak eta komunikazioak.

3. 39/2015 Legearen 16.8 artikuluaren arabera, ez dira erregistroan aurkeztutzat joko beren araubide bereziaren arabera beste aurkezpen-moduren bat behar duten dokumentuak eta informazioa.

Halakoetan, prozedura izapidetzeko eskumena duen administrazio-organoak inguruabar horren berri emango dio interesdunari, eta jakinaraziko dio aplikatu behar diren lege espezifikoek zer baldintza eskatzen duten.

7. artikulua. Erregistratu behar ez diren dokumentuak. 

Ez da beharrezkoa izango dokumentuen sarrera eta irteera erregistratzea, baldin eta dokumentuak komunikazio-ingurune itxietako bitarteko elektronikoen bidez transmititzen badira, edo ezarrita dauden protokolo eta arau espezifikoen arabera, eta, zehazki, Euskal Autonomia Erkidegoko Administrazio orokorreko eta instituzionaleko eta sektore publikoko gainerako administrazio-organoen artean transmititzen badira, zuzenbide publikoaren mendeko prozeduretan, 91/2023 Dekretuaren 82.8 artikuluarekin bat etorriz. 

8. artikulua. Erregistro elektroniko orokorrean dokumentuak aurkeztea.

1. Interesdunek Euskal Autonomia Erkidegoko Administrazio orokorrari zuzentzen dizkioten dokumentuak 39/2015 Legearen 16. artikuluan ezarritakoaren arabera aurkeztuko eta erregistratuko dira, bide hauetatik:

a) Internetetik, Euskal Autonomia Erkidegoko Administrazio publikoaren egoitza elektronikoan lor daiteke erregistro elektroniko orokorrerako irispidea (https://www.euskadi.eus/egoitza-elektronikoa/).

b) Internetetik, 39/2015 Legearen 2.1 artikuluan adierazitako subjektuen gainerako erregistro elektronikoetan. 

c) Presentzialki, erregistro-gaietan laguntzeko bulegoen bidez. Azken bide hori elektronikoki komunikatzera behartuta ez dauden subjektuentzat baino ez da, 39/2015 Legearen 14. artikuluarekin eta 91/2023 Dekretuarekin bat etorriz. 

Erregistro-gaietan laguntzeko bulegoek administrazio-organoaren izaera dute, eta herritarrek balia ditzakete Administrazioko administrazio-organoei eskabideak, idazkiak eta jakinarazpenak aurkezteko.

d) Postetxeetan.

e) Indarrean dauden xedapenetan ezarritako beste edozein tokitan. 

9. artikulua. Egoitza elektronikoko edukiak.

1. Euskal Autonomia Erkidegoko Administrazio publikoaren egoitza elektronikoak erregistro elektroniko orokorrari buruzko datu hauek izango ditu:

a) Erregistroa sortzeko ebazpena.
b) Data eta ordu ofiziala.
c) Deklaratutako egun baliogabeak. 
d) Agindu honen 9. artikuluan identifikatu diren erregistroan aurkezteko bideei buruzko informazioa.
e) Egoitza elektronikotik irisgarria den erregistro-zerbitzu baterako esteka eta zerbitzu horretarako eskakizun teknikoen deskribapena.
f) Eskabideak, idazkiak eta komunikazioak aurkezteko erabili behar den inprimaki elektronikoaren xehetasuna. 
g) Zerbitzuen eta prozeduren katalogo korporatiboaren informazioan oinarritutako zerbitzuen, prozeduren eta izapideen zerrenda eguneratua. 
h) Erregistro elektroniko orokorrean dokumentuak, eskabideak, idazkiak eta komunikazioak jaso edo sartzeko onartutako estandarren, formatuen eta fitxategietarako gehieneko tamainaren zerrenda.
i) Hartzailearen araberako arauak, hau da, zer bidalketa-arau bete behar diren erregistro elektroniko orokorrean erregistratzen diren idazki eta dokumentuak beste entitate edo administrazio publiko batzuetara helarazteko.
j) Erregistro-gaietan laguntzeko bulegoen direktorio geografikoa, herritarrek hurbilen duten bulegoa zein den jakin ahal izateko, eta funtzionario gaituen laguntza izango duten zerbitzuak eta prozedurak. 
k) Erabiltzaileek erregistroa erabil dezaten onartutako identifikazio-bitartekoen eta sinadura elektronikorako bitartekoen zerrenda. 



10. artikulua. Dokumentuak erregistro elektroniko orokorrean jaso eta erregistratzea.

1. Administrazio-espediente elektronikoari gehitzeko aurkezten diren baina euskarri ez-elektronikoa daukaten dokumentuak digitalizatu beharko ditu erregistro-gaietan laguntzeko bulegoak, 39/2015 Legearen 27. artikuluan eta aplikatzekoak diren gainerako arauetan xedatutakoaren arabera.

91/2023 Dekretuan ezarritakoaren arabera, euskarri ez-elektronikoan aurkeztu diren kopia autentiko edo jatorrizko dokumentu digitalizatuak kopia elektroniko autentikotzat hartuko dira, eta paperezko euskarrian aurkeztutako dokumentuen balio bera izango dute izapidetzeko.

2. Aurkeztutako jatorrizko dokumentuak interesdunari itzuliko zaizkio, salbu eta arauren batek agintzen badu dokumentu horiek Administrazioak zaintzekoak direla edo nahitaezkoa bada digitalizatzeko aukerarik ematen ez duen euskarri espezifikoren batean aurkeztea objektuak edo dokumentuak, 91/2023 Dekretuaren 102.5 artikuluarekin bat etorriz. 

3. 91/2023 Dekretuaren 102.6 artikuluaren arabera, erregistratutako dokumentuen tamainak erregistroen interkonexio-sistemarako (SIR) ezarriko den ahalmena edo Euskal Autonomia Erkidegoko administrazio elektronikoaren plataforma komunaren ahalmena gainditzen badu, administrazio edo organo hartzailera bidali ordez, dokumentuak eskura jarri ahal izango dira, aurretiaz fitxategiak trukatzeko errepositorio batean gordailututa.

Fitxategiak trukatzeko errepositorio hori titulartasun publikokoa izango da. Bertan gordailutzen diren dokumentuak eta dokumentuetan jasota dauden datuak ezin izango dira erabili erregistro-xedearen prozedura erregulatzen duen araudiak ezarritakoez bestelako helburuetarako.

11. artikulua. Erregistro elektroniko orokorreko idatzoharrak.

1. Erregistro elektroniko orokorrean, idazpenak dokumentuak sartu eta irteten diren denbora-hurrenkera berean egingo dira, eta adieraziko dute zer egunetan eta zer ordutan egin diren. 

2. Erregistro elektroniko orokorrak ziurtatuko du dokumentazioaren osotasunari, segurtasunari, normalizazioari eta kontserbazioari buruzko eskakizunak eta bermeak betetzen direla aurkezten den unetik administrazio-organo eskudunari helarazten zaion arte. Horretarako, erregistratutako dokumentu bakoitzean objektu bakarreko identifikadore bat sortuko da, zeinak aldaezin iraungo baitu dokumentuaren bizialdi osoan. 

3. Erregistro elektroniko orokorrak bermatu behar du egiten den idazpen bakoitzean honako hauek jasotzen direla: zenbakia, izaera adierazten duen epigrafea, aurkezpen-data eta -ordua, interesdunaren identifikazioa, administrazio-organo igorlea, hala badagokio, eta nori edo zer administrazio-organori igortzen zaion eta, behar izanez gero, erregistratzen den agiriaren edukiaren aipamena.

4. Erregistro elektroniko orokorrerako irispide-sistema edozein dela ere, erregistro-agiria emango da automatikoki, haren bidez bermatuko baita egindako idazpena jasota geratzen dela, eta agiri edo frogagiri bat emango da, 39/2015 Legearen 16.3 artikuluan xedatutakoarekin bat etorriz.

Erregistro elektronikoaren agiria jaso izanaren adierazpentzat hartuko da, eta emateak ez du esan nahi idazkia behin betiko onartuta dagoenik, 39/2015 Legearen 16.8 artikuluan xedatutakoarekin bat etorriz.

5. Erregistratzeko izapidea amaitu bezain laster, pertsona edo organo hartzaileei eta dagokien administrazio-unitateei bidaliko zaizkie dokumentuak, 91/2023 Dekretuaren 84.3 artikuluarekin bat etorriz.

12. artikulua. Erregistro elektroniko orokorrari egindako kontsultak.

1. Interesdunek edo 91/2023 Dekretuaren 61.3 artikuluaren arabera irispidea duten pertsonek erregistro elektroniko orokorrean egindako erregistro-idazpenak kontsulta ditzakete; horretarako, administrazio publikoen administrazio-prozedura erkideari buruzko legedian xedatutako edozein sistemaren bidez identifikatu, eta egoitza elektronikoko «Nire karpeta» atalean sartu beharko dute.

2. 91/2023 Dekretuaren 62.4 artikuluari jarraikiz, eta 62. artikuluko lehen apartatuaren bigarren paragrafoaren arabera ezarritako epean, «Nire karpeta» atalak honako hau behintzat izango du:

a) Prozedura guztietako espedienteen izapidetze-egoeraren jarraipena, baldin eta prozedura horietan pertsona hori alderdi interesduna bada, 39/2015 Legearen 53.1.a) artikuluan adierazitakoaren arabera. 
b) Espediente bakoitzean egindako izapideen eta bakoitzeko daten jarraipena.
c) Erregistro-idazpenei dagozkien egiaztagirietarako irispidea eta deskarga. 
d) Espedienteetako dokumentu elektronikoetarako irispidea eta deskarga.
e) Komunikazio eta jakinarazpenetarako irispidea.
f) Administrazioaren esku dauden komunikazio- eta jakinarazpen-datuak, hargatik eragotzi gabe indarrean dagoen araudiak ezartzen dituen mugak.
g) Zehazten diren administrazio-ziurtagiriak lortzeko aukera.

13. artikulua. Dokumentuen aurkezpena, data, ordu ofiziala eta epeen zenbaketa.

1. Erregistro elektroniko orokorrean, Internetetik sartuz gero, urte osoan zehar eta egunean 24 orduan aurkez daitezke eskabideak, idatziak eta komunikazioak.

2. 91/2023 Dekretuaren 82.8 artikuluaren arabera, baldin eta erregistro elektroniko orokorraren funtzionamendua geldiarazten bada ustekabeko arrazoiengatik edo mantentze-lan tekniko zein operatiboen ondorioz planifikatuta eta justifikatuta dauden arrazoiengatik, horren guztiaren berri eman beharko da erregistroan bertan eta egoitza elektronikoan, eta hauek adierazi:

a) Erregistro-gaietan laguntzeko zein bulego erabil daitekeen dokumentazioa aurkezteko ordezko aukera gisa.
b) Geldiarazpenak zer ondorio izango dituen administrazio-epeen zenbaketan.

3. 39/2015 Legearen 31.2 artikuluan ezarritakoaren arabera, erregistro elektroniko orokorraren idatzoharretan kontuan hartu beharreko data eta ordua egoitza elektronikoaren ofiziala izango da, eta haren osotasuna ziurtatzeko behar diren neurriak hartu beharko dira.

4. Interneten eta sistemari lotutako egoitza elektronikoen bidez aurkeztuz gero, kontuan hartu beharreko data eta ordua egoitza elektronikoko ofizialari dagokiona izango da.

5. Epeak zenbatzeko, dokumenturen bat erregistro elektroniko orokorrean egun baliogabean aurkezten bada, hurrengo egun balioduneko lehen orduan aurkeztutzat joko da, non eta arauren batek ez duen espresuki onartzen dokumentua egun baliogabean jasotzea. Sarrerako idazpenean, jasotze-egun eta -ordu modura, hurrengo egun balioduneko zero orduak eta segundo bat inskribatuko da.

6. Erregistro-gaietan laguntzeko bulegoen zerrenda irispide-puntu orokorrean argitaratuko da, irekita dauden egunekin eta ordutegiarekin batera. 

Erregistro elektroniko orokorrean epeak zenbatzeko egun baliogabeen egutegia ebazpen bidez zehaztuko da, eta Euskal Herriko Agintaritzaren Aldizkarian argitaratuko da urtero, 39/2015 Legearen 30.7 artikulua betetze aldera.

91/2023 Dekretuaren 99.3 artikuluarekin bat etorriz, egoitza elektronikoan, herritarrentzako arretaren arloko organo eskudunak eguneratuta izan beharko du beti erregistro-gaietan laguntzeko bulegoen direktorio geografikoa, herritarrek jakin dezaten zein den hurbilen duten bulegoa. Herritarrei arreta emateko bulegoetako erregistro-arloko laguntza-funtzioak 91/2023 Dekretuaren 99.4 artikuluaren arabera ezarritakoak dira. 

14. artikulua. Erregistro elektroniko orokorraren hizkuntza-araubidea.

Erregistro elektroniko orokorraren hizkuntza-araubideari dagokionez, 91/2023 Dekretuaren 83. artikuluan, Euskal Sektore Publikoan euskararen erabilera normalizatzeko otsailaren 22ko 19/2024 Dekretuan eta aplikatu beharreko gainerako araudian xedatutakoa beteko da.

15. artikulua. Datu pertsonalak babestea.

1. Datu pertsonalak tratatzeko orduan, bere garaian indarrean dagoen datu pertsonalak babesteko araudia bete beharko da; gaur egun, hau:

· Europako Parlamentuaren eta Kontseiluaren 2016ko apirilaren 27ko 2016/679 (EB) Erregelamendua, datu pertsonalen tratamenduari dagokionez pertsona fisikoen babesari eta datu horien zirkulazio askeari buruzkoa.
· 3/2018 Lege Organikoa, abenduaren 5ekoa, Datu Pertsonalak Babestekoa eta Eskubide Digitalak Bermatzekoa.

2. «Erregistro elektroniko orokorra» izeneko datu pertsonalak babesteko tratamendu-jardueren erregistroa webgune honetan jaso, argitaratu eta eguneratuko da: https://www.euskadi.eus/web01-aprat/eu/ac34aRatWebWar/control/fichaRat/151?locale=eu



Azken xedapen bakarra. Indarrean jartzea.

Agindu hau Euskal Herriko Agintaritzaren Aldizkarian argitaratu eta hurrengo egunean jarriko da indarrean.

Vitoria-Gasteiz, XXXX(e)ko XXXXXaren XX(a).
Gobernantza Publiko eta Autogobernuko sailburua,
Olatz Garamendi Landa.

